Урманнарны саклау
Элек-электән халык урманга табынган, аны олылаган, саклаган. Урманы булган халык ач булмый. Җиләге, гөмбәсе, чикләвеге, үләне тукланырга, дәваланырга яраса, агачыннан әллә никадәр әйбер ясап була.

Урман – матурлык һәм сәламәтлек чыганагы. Ул климатны яхшырта, җир эрозиясен киметә, хайван-кошларга яшәү урыны булып тора.

Урманны җирнең үпкәләре дип йөртәләр. Халык кислородка бай һава суласын өчен, без яшәгән җирләрнең чирегендә урманнар үсәргә тиеш. Нефть химиясе, машина төзелеше, нефть сәнәгате, объектлары белән шыплап туган һәм халкы тыгыз урнашкан районнарда урманнар ике мәртәбә артыграк булырга тиеш. Ләкин алар бик аз, бары 10—12% кына. Чөнки КамАЗ, АлАЗ, Түбән Кама химкомбинаты кебек гигантлар төзегәндә, табигатьне саклауга тиешле игътибар бирелмәгән. Тиз вакыт эчендә урманнарда ял базалары, профилакторий-санаторийлар, пионер лагерьлары төзеп куйганнар. 300 әр яшьлек наратлар үскән урманнар юк ителә башлый. Соңгы вакытта еш була торган табигать бәла-казалары урманнарның күпләп юк ителүенә, киселүенә бәйле. Түбән Кама сусаклагычы төзелгәндә 22 мең, Куйбышев сусаклагычы төзелгәндә 56 мең, Түбән Кама химкомбинаты корпуслары төзелгәндә, 35 мең гектар урман су астында калган һәм юк ителгән. Табигатьне пьгчратуга нефтьчеләр дә зур өлеш кертәләр. Шул рәвешчә республикада урманнар кимүгә бара. Бүгенге көндә Татарстан территориясендә 1270 мең гектар урман бар. Урманнарны кисү агачларны гына түгел, анда яшәүче җәнлекләрне дә юкка чыгару дигән сүз.

Татарстанда урманнардан файдалану түләүсез. Урманга ял итәргә транспорт белән дә, җәяү дә күп киләләр. Сер түгел, урманга килгән һәр кеше агач кисә, ботакларны сындыра, учак яга. Ял итүчеләрнең саксызлыгы нәтиҗәсендә, янгыннар чыгу очраклары елдан-ел ешая. Атналар, айлар буе барган янгыннарда меңнәрчә гектар урманнар янып бетә. Урманнарга түләп керү бөтен Россиядә бар. Бу тәҗрибәне Татартстанда да кертү начар булмас иде.

Урманнарны саклауның әһәмиятен Татарстан хөкүмәте яхшы аңлый. Соңгы елларда республикабызда Урман кодексы кабул ителде һәм махсус саклана торган территорияләр турындагы закон чыкты. 1991 елда Россия Федерациясе һәм Татарстан; республикасы хөкүмәтләренең карарлары нигезендә «Түбән Кама» Милли паркы оешты. Нәтиҗәдә Чаллы, Түбән Кама, Алабуга, Менделеевск шәһәрләре арасындагы 27 мең гектар мәйдандагы урманнар, сулыклар дәүләт саклавына алынды. Милли паркның урман хуҗалыгы хезмәткәрләре, экология, санитария күзәтчелеге вакытларын, көчләрен кызганмыйча, әйләнә-тирә мохитны саклыйлар. Бер дистә ел элек утыртылган агач һәм куакларны хәзер танырлык та түгел. Биредә яшәүче кошлар һәм җәнлекләр арасында исемнәре Кызыл китапка кертелгәннәре дә күп. Ләкин, даими аңлату эшләре алып баручы милли парк хезмәткәрләренең тырышлыгына да карамастан, табигатьне юк итүчеләр аз түгел. Гүзәл табигать кешеләргә матурлык, шатлык кына түгел, ә сәламәтлек тә бирә. Урманнар — безнең уртак байлыгыбыз.

